
Riżoluzzjoni tal-Parlament Ewropew dwar it-twaqqif ta’ Korp tal-Etika tal-UE
(2023/2741(RSP))

Il-Parlament Ewropew,

– wara li kkunsidra t-Trattat dwar l-Unjoni Ewropea, b’mod partikolari l-Artikoli 9, 10, 
13, 15(3) u 17(3) tiegħu, u t-Trattat dwar il-Funzjonament tal-Unjoni Ewropea, b’mod 
partikolari l-Artikolu 298 tiegħu,

– wara li kkunsidra l-ittra tat-18 ta’ Marzu 2022 tal-President tal-Kummissjoni Ursula von 
der Leyen lill-Kunsill, inkluż is-segwitu tal-Kummissjoni għar-riżoluzzjoni tal-
Parlament tas-16 ta’ Settembru 2021 dwar it-tisħiħ tat-trasparenza u l-integrità fl-
istituzzjonijiet tal-UE billi jiġi stabbilit korp tal-etika indipendenti tal-UE,

– wara li kkunsidra l-ittra ta’ missjoni tal-1 ta’ Diċembru 2019 mingħand il-President tal-
Kummissjoni lil Věra Jourová, il-Viċi President innominata għall-Valuri u t-
Trasparenza,

– wara li kkunsidra l-linji gwida politiċi għall-Kummissjoni Ewropea 2019-2024 li jmiss, 
ippreżentati fis-16 ta’ Lulju 2019 minn Ursula von der Leyen fil-kapaċità tagħha bħala 
kandidat għall-kariga ta’ President tal-Kummissjoni Ewropea,

– wara li kkunsidra r-riżoluzzjoni tiegħu tal-15 ta’ Diċembru 2022 dwar is-suspetti ta’ 
korruzzjoni mill-Qatar u l-ħtieġa usa’ ta’ trasparenza u responsabbiltà fl-istituzzjonijiet 
Ewropej1,

– wara li kkunsidra r-riżoluzzjoni tiegħu tas-16 ta’ Settembru 2021 dwar it-tisħiħ tat-
trasparenza u l-integrità fl-istituzzjonijiet tal-UE billi jiġi stabbilit korp tal-etika 
indipendenti tal-UE2,

– wara li kkunsidra r-riżoluzzjoni tiegħu tas-16 ta’ Frar 2023 dwar it-twaqqif ta’ Korp tal-
Etika indipendenti tal-UE3,

– wara li kkunsidra l-proposta tal-Kummissjoni tat-8 ta’ Ġunju 2023 għal korp 
interistituzzjonali tal-etika (COM(2023)0311),

– wara li kkunsidra l-Kodiċi ta’ Kondotta għall-Membri tal-Parlament Ewropew,

– wara li kkunsidra r-Regoli ta’ Proċedura tiegħu, b’mod partikolari l-Artikoli 2, 10, 11 u 
176(1) tagħhom, l-Artikoli 1, 2, 3, 4(6), 5 u 6 tal-Anness I tagħhom, u l-Anness II 
tagħhom,

– wara li kkunsidra r-Regolament Nru 31 (KEE), 11 (KEEA), li jistabbilixxi r-
Regolamenti tal-Persunal għall-Uffiċjali u l-Kondizzjonijiet tal-Impjieg Applikabbli 

1 ĠU C 177, 17.5.2023, p. 109.
2 ĠU C 117, 11.3.2022, p. 159.
3 Testi adottati, P9_TA(2023)0055.

għall-Aġenti l-Oħra tal-Komunità Ekonomika Ewropea u l-Komunità Ewropea tal-
Enerġija Atomika4,

– wara li kkunsidra l-Artikolu 132(2) tar-Regoli ta’ Proċedura tiegħu,

A. billi l-President tal-Kummissjoni impenjat ruħha li tistabbilixxi korp tal-etika fil-linji 
gwida politiċi tagħha f’Lulju 2019; billi stiednet lill-Viċi President tal-Kummissjoni 
għall-Valuri u t-Trasparenza timpenja ruħha bl-istess mod fl-ittra ta’ missjoni li 
bagħtitilha;

B. billi r-rivelazzjonijiet reċenti dwar korruzzjoni ġustament żiedu l-iskrutinju pubbliku u 
politiku tal-istandards u l-prattiki attwali fi ħdan il-Parlament u f’istituzzjonijiet oħra; 
billi l-indipendenza, it-trasparenza u r-responsabbiltà tal-istituzzjonijiet pubbliċi u r-
rappreżentanti eletti tagħhom, il-Kummissarji u l-uffiċjali huma ta’ importanza 
fundamentali għat-trawwim tal-fiduċja taċ-ċittadini, li hija meħtieġa biex l-
istituzzjonijiet demokratiċi jiffunzjonaw b’mod leġittimu;

C. billi diġà jeżistu standards tal-etika fi ħdan l-istituzzjonijiet, iżda dawn huma 
frammentati ħafna u jiddependu għalkollox fuq approċċ ta’ awtoregolamentazzjoni; billi 
l-ħolqien ta’ korp tal-etika indipendenti għandu jikkontribwixxi għat-tisħiħ tal-fiduċja 
fl-istituzzjonijiet tal-UE u l-leġittimità demokratika tagħhom;

D. billi l-Parlament tenna t-talba tiegħu għal korp tal-etika tal-UE ġenwin u indipendenti 
fir-riżoluzzjoni tiegħu tas-16 ta’ Frar 2023, peress li l-Kummissjoni kienet għadha ma 
ppreżentatx proposta dwar il-kwistjoni aktar minn sena wara l-adozzjoni tar-riżoluzzjoni 
tal-Parlament fis-16 ta’ Settembru 2021;

E. billi d-duttrina Meroni, imfassla mill-Qorti tal-Ġustizzja tal-Unjoni Ewropea tippermetti 
d-delega tal-kompetenzi tal-istituzzjonijiet tal-UE lil korpi esterni, inklużi kompetenzi li 
għadhom mhumiex eżerċitati;

F. billi l-Kummissjoni fl-aħħar ressqet proposta għal korp tal-etika fit-8 ta’ Ġunju 2023, 
iżda dik il-proposta ma tirriflettix l-ambizzjoni tal-Parlament għal korp tal-etika;

1. Iqis li l-korp interistituzzjonali tal-etika propost mill-Kummissjoni bl-ebda mod mhuwa 
korp tal-etika ġenwin, peress li m’għandu l-ebda indipendenza, l-ebda setgħa ta’ 
investigazzjoni u l-ebda kapaċità li jirrakkomanda sanzjonijiet;

2. Jiddeplora l-fatt li l-Kummissjoni ressqet proposta verament mhux ambizzjuża fl-aħħar 
sena tal-leġiżlatura, minkejja l-impenn tal-President tal-Kummissjoni fil-linji gwida 
politiċi tagħha meta bdiet il-mandat tagħha;

3. Jemmen li sabiex ikun kompletament effettiv, il-korp għandu jgħaqqad il-funzjonijiet 
tal-korpi eżistenti responsabbli għal kwistjonijiet ta’ etika; itenni li korp tal-etika tal-UE 
għandu jiġi ddelegat lista ta’ kompiti maqbula biex jipproponi u jagħti pariri dwar 
każijiet u regoli għall-Kummissarji, il-Membri tal-Parlament Ewropew u l-persunal tal-
istituzzjonijiet parteċipanti qabel, matul u f’xi każijiet wara l-mandat jew is-servizz 
tagħhom f’konformità mar-regoli applikabbli; iqis li, sabiex tiġi żgurata l-applikazzjoni 

4 ĠU P 045, 14.6.1962, p. 1385.

konsistenti tal-istandards tal-etika u l-prevedibbiltà, il-pariri għandhom ikunu vinkolanti 
għall-korp tal-etika indipendenti tal-UE fil-pożizzjoni tiegħu dwar l-istess kwistjoni;

4. Ifakkar li l-korp għandu jkollu d-dritt jibda investigazzjonijiet fuq inizjattiva proprja u 
jwettaq investigazzjonijiet fuq il-post u investigazzjonijiet ibbażati fuq ir-rekords billi 
juża l-informazzjoni li jkun ġabar jew irċieva minn partijiet terzi; ifakkar li l-korp 
għandu jkollu wkoll il-possibbiltà li jivverifika l-veraċità tad-dikjarazzjonijiet tal-
interessi u l-assi finanzjarji;

5. Jisħaq li l-korp għandu jkun jista’ joħroġ rakkomandazzjonijiet għal sanzjonijiet lill-
Awtorità tal-Ħatra meta jittratta l-obbligi etiċi għall-persunal, u li fir-rigward tal-
Membri tal-Parlament Ewropew jew tal-Kummissarji, il-korp għandu joħroġ 
rakkomandazzjonijiet lill-awtoritajiet responsabbli tal-istituzzjonijiet parteċipanti 
rispettivi; itenni li l-korp tal-etika għandu joħroġ rakkomandazzjonijiet li jistgħu jservu 
bħala preċedenti f’każijiet identiċi jew simili; iqis li dan jiżgura l-effiċjenza, il-
konsistenza u l-prevedibbiltà;

6. Jisħaq fuq il-ħtieġa li l-korp jipproteġi lill-informaturi, b’mod partikolari l-uffiċjali 
pubbliċi Ewropej, biex ikunu jistgħu jesprimu t-tħassib tagħhom dwar ksur possibbli 
tar-regoli mingħajr biża’ ta’ rappreżalji;

7. Ifakkar li l-proposta tiegħu tipprevedi korp ta’ disa’ persuni magħmul minn esperti tal-
etika indipendenti, minflok membru wieħed minn kull istituzzjoni parteċipanti;

8. Iqis li l-uniku element pożittiv tal-proposta tal-Kummissjoni huwa li l-korp propost 
huwa maħsub biex ikopri d-disa’ istituzzjonijiet u korpi kollha msemmija fl-Artikolu 13 
tat-Trattat dwar l-Unjoni Ewropea;

9. Jistieden lill-Kummissjoni tħassar il-proposta tagħha għal korp interistituzzjonali tal-
etika u tressaq proposta ġdida għal korp tal-etika tal-UE indipendenti u ġenwin 
f’konformità mar-riżoluzzjoni tal-Parlament tas-16 ta’ Settembru 2021;

10. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill 
Ewropew, lill-Kunsill, lill-Kummissjoni, lill-Qorti tal-Ġustizzja tal-Unjoni Ewropea, 
lill-Bank Ċentrali Ewropea u lill-Qorti tal-Awdituri.


